
Монгол Улсын Их Хурлын 2016 оны намрын ээлжит чуулганы 

Төсвийн байнгын хорооны 2017 оны 02 дугаар сарын 01-ний

өдөр /Лхагва гараг/-ийн хуралдааны 
гар тэмдэглэл

Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 12 гишүүн ирж, 63.1 хувийн ирцтэйгээр хуралдаан  15 цаг 05 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Ж.Батзандан, Ж.Мөнхбат, З.Нарантуяа, Ө.Энхтүвшин, С.Эрдэнэ;


Эмнэлгийн чөлөөтэй: О.Батнасан;


Тасалсан: Б.Наранхүү;

Нэг. Гаалийн албан татвараас чөлөөлөх тухай хуульд өөрчлөлт оруулах тухай хуулийн төсөл /Улсын Их Хурлын гишүүн Ж.Ганбаатар нарын 8 гишүүн 2016.12.22-ны өдөр өргөн мэдүүлсэн, эцсийн хэлэлцүүлэг/


Хэлэлцэж буй асуудалтай холбогдуулан Гаалийн ерөнхий газрын дарга Б.Асралт, мөн газрын улсын байцаагч Д.Эрдэнэчимэг, Сангийн яамны Төсвийн бодлого, төлөвлөлтийн газрын мэргэжилтэн С.Тулга нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, референт Г.Нарантуяа нар байлцав.

Хуулийн төсөлтэй холбогдуулан Улсын Их Хурлын гишүүдээс асуулт, санал гараагүй болно. 

Байнгын хорооноос гарах танилцуулгыг Улсын Их Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 15 цаг 10 минутад хэлэлцэж дуусав.

Хоёр. Гаалийн албан татвараас чөлөөлөх тухай хуульд өөрчлөлт оруулах тухай хуулийг дагаж мөрдөх журмын тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Гаалийн ерөнхий газрын дарга Б.Асралт, мөн газрын улсын байцаагч Д.Эрдэнэчимэг, Сангийн яамны Төсвийн бодлого, төлөвлөлтийн газрын мэргэжилтэн С.Тулга нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, референт Ц.Батбаатар нар байлцав.

Хуулийн төсөлтэй холбогдуулан Улсын Их Хурлын гишүүн Д.Тогтохсүрэнгийн тавьсан асуултад Гаалийн ерөнхий газрын улсын байцаагч Д.Эрдэнэчимэг хариулж, тайлбар хийв.

Улсын Их Хурлын гишүүн Х.Баделхан Гаалийн албан татвараас чөлөөлөх тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслийг анхны хэлэлцүүлгээр нь баталъя гэсэн горимын санал гаргав.

Ч.Хүрэлбаатар: - 1.Улсын Их Хурлын гишүүн Х.Баделханы гаргасан горимын саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар горимын санал дэмжигдлээ.

2.Гаалийн албан татвараас чөлөөлөх тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслийг анхны хэлэлцүүлгээр батлах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар батлагдлаа.

Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 15 цаг 15 минутад хэлэлцэж дуусав.

Гурав. Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн төсөл /2016.09.30-ны өдөр өргөн мэдүүлсэн, эцсийн хэлэлцүүлэг/


Хэлэлцэж буй асуудалтай холбогдуулан Татварын ерөнхий газрын дарга Л.Зориг, Сангийн яамны Төсвийн бодлого, төлөвлөлтийн газрын Төсвийн орлогын хэлтсийн дарга Э.Алтанзул, Татварын удирдлага, хамтын ажиллагааны газрын даргын үүргийг түр орлон гүйцэтгэгч Б.Бадрал, мөн газрын байцаагч Б.Болд нар  оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан нар байлцав.

Улсын Их Хурлын гишүүн Д.Тогтохсүрэн Монгол Улсын Их  Хурлын чуулганы хуралдааны дэгийн тухай хуулийн 23.2.3-т заасны дагуу зарчмын зөрүүтэй саналаар дахин санал хураалгая гэсэн горимын санал гаргав.

Ч.Хүрэлбаатар: - 1.Улсын Их Хурлын гишүүн Д.Тогтохсүрэнгийн гаргасан горимын саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар горимын санал дэмжигдлээ.

Горимын санал дэмжигдсэн тул Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн төслийн талаар Улсын Их Хурлын гишүүдийн гаргасан зарчмын зөрүүтэй саналуудаар санал хураалт явуулав.

Ч.Хүрэлбаатар: - 1.Татварын хөнгөлөлтөд хамрагдахаар төсөлд тусгагдсан салбарын ангиллын "Барилгын материалын үйлдвэрлэл" гэсэн ангилалд "мод, модон эдлэлийн үйлдвэрлэл"-ийг нэмж тусгах гэсэн саналыг хасах саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар дэмжигдлээ.

2.Татварын хөнгөлөлтөд хамрагдахаар төсөлд тусгагдсан салбарын ангиллын "Газар тариалан, мал аж ахуйн үйлдвэрлэл болон түүнд холбогдох туслах үйл ажиллагаа" гэсэн ангилалд "эсгий үйлдвэрлэл"-ийг нэмж тусгах гэсэн саналыг хасах саналыг дэмжье гэсэн хураалт явуулъя.

Зөвшөөрсөн:
 9

Татгалзсан:

 1


Бүгд:


11

81.8 хувийн саналаар дэмжигдлээ.

3.Татварын хөнгөлөлтөд хамрагдах салбарын ангилалд "нийтийн хоолны  үйлчилгээ, ахуйн үйлчилгээ" эрхлэгч аж ахуйн нэгжүүдийг нэмж хамруулах гэсэн саналыг хасах саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар дэмжигдлээ.

4.Татварын хөнгөлөлтөд хамрагдах салбарын ангилалд "мэдээллийн технологийн үйлчилгээ" эрхлэгч аж ахуйн нэгжүүдийг нэмж хамруулах гэсэн саналыг хасах саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар дэмжигдлээ.

5.Татварын хөнгөлөлтөд хамрагдах салбарын ангилалд "эрүүл мэндийн салбарын үйлчилгээ" эрхлэгч аж ахуйн нэгжүүдийг нэмж хамруулах гэсэн саналыг хасах саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар дэмжигдлээ.

6.Татварын хөнгөлөлтөд хамрагдах салбарын ангилалд "программ хангамжийн үйлдвэрлэл, интернет худалдаа" эрхлэгч аж ахуйн нэгжүүдийг нэмж хамруулах гэсэн саналыг хасах саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар дэмжигдлээ.

7.Татварын хөнгөлөлтөд хамрагдах салбарын ангилалд "мод, жимс, жимсгэнэ үржүүлэг " эрхлэгч аж ахуйн нэгжүүдийг нэмж хамруулах гэсэн саналыг хасах саналыг дэмжье гэсэн хураалт явуулъя.

Зөвшөөрсөн:
10

Татгалзсан:

 1


Бүгд:


11

90.9 хувийн саналаар дэмжигдлээ.

8.Хуулийн төслийн 3 дугаар зүйлийн "2017 оны 1 дүгээр сарын 1-ний өдрөөс" гэснийг хасах гэсэн саналыг дэмжье гэсэн хураалт явуулъя

Зөвшөөрсөн:
10

Татгалзсан:

 1


Бүгд:


11

90.9 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Тогтохсүрэн Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 15 цаг 30 минутад хэлэлцэж дуусав.

Дөрөв.Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төсөл /Засгийн газар 2016.12.22-ны өдөр өргөн мэдүүлсэн хуулийн төслүүдийг нэгтгэсэн төсөл, анхны хэлэлцүүлэг/


Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд П.Сэргэлэн, Хүнс, хөдөө аж ахуй, хөнгөн үйлдвэрийн яамны Бодлого төлөвлөлтийн газрын дарга М.Энх-Амар, Байгаль орчин, аялал жуулчлалын сайд Д.Оюунхорол, Байгаль орчин, аялал жуулчлалын яамны Төрийн захиргаа удирдлагын газрын дарга Х.Батжаргал, мөн яамны Хуулийн хэлтсийн даргыг түр орлон гүйцэтгэгч Ч.Раднаабазар, Байгаль хамгаалах сангийн захирал Х.Ганбаатар, Уур амьсгалын өөрчлөлтийн асуудал хариуцсан тусгай элч З.Батжаргал  нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан нар байлцав.

Хуулийн төсөлтэй холбогдуулан Улсын Их Хурлын гишүүн Х.Баделханы тавьсан асуултад  Хүнс, хөдөө аж ахуй, хөнгөн үйлдвэрийн сайд П.Сэргэлэн хариулж, тайлбар хийв.

Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийн талаархи зарчмын зөрүүтэй саналын томьёоллоор санал хураалт явуулав.

Ч.Хүрэлбаатар: - 1.Улсын Их Хурлын гишүүн Ч.Хүрэлбаатарын гаргасан, Төслийн 1 дүгээр зүйлийн 49.1 дэх хэсэг гэснийг 1 дэх хэсгийн “санд,” гэснийг “сангаас гэсний өмнөх” гэж өөрчлөх гэсэн саналыг дэмжье гэсэн хураалт явуулъя

Зөвшөөрсөн:
11

Татгалзсан:

 1


Бүгд:


12

91.7 хувийн саналаар дэмжигдлээ.

Байгаль орчныг хамгаалах тухай, Ойн тухай хуульд өөрчлөлт оруулах тухай, Ус бохирдуулсны төлбөрийн тухай, Усны тухай хуульд өөрчлөлт оруулах тухай хуулийн төслийн талаархи зарчмын зөрүүтэй саналын томьёоллоор санал хураалт явуулав.

Ч.Хүрэлбаатар: -2.Улсын Их Хурлын гишүүн Ч.Хүрэлбаатар, Ц.Гарамжав нарын гаргасан,  Хуулийн төслийн дагаж мөрдөх хугацааг Засгийн газрын тусгай сангийн тухай хуульд нэмэлт, өөрчлөлт оруулах тухай хууль хүчин төгөлдөр мөрдөгдөж эхэлснээр тогтоох гэсэн саналыг дэмжье гэсэн хураалт явуулъя

Зөвшөөрсөн:
12

Татгалзсан:

 0


Бүгд:


12

100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Баттөмөр Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 15 цаг 35 минутад хэлэлцэж дуусав.

Тав.Үндэсний аудитын газраас Засгийн газрын тусгай сангийн үйл ажиллагааны үр дүнд хийсэн нийцлийн аудитын тайланг сонсох

Хэлэлцэж буй асуудалтай холбогдуулан Аудитын ерөнхий газрын дарга Д.Хүрэлбаатар, мөн газрын дэд дарга Б.Баттуяа, Нийцлийн аудитын газрын дарга Б.Алтанзул нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, референт Ц.Батбаатар нар байлцав.

 Үндэсний аудитын газраас Засгийн газрын тусгай сангийн үйл ажиллагааны үр дүнд хийсэн нийцлийн аудитын талаар Үндэсний аудитын газрын Нийцлийн аудитын газрын дарга Б.Алтанзул мэдээлэл хийв.

Мэдээлэлтэй холбогдуулан Улсын Их Хурлын гишүүн Ч.Хүрэлбаатарын тавьсан асуултад Үндэсний аудитын газрын Нийцлийн аудитын газрын дарга Б.Алтанзул хариулж, тайлбар хийв.

Улсын Их Хурлын гишүүн Ч.Улаан, Ц.Даваасүрэн, Ч.Хүрэлбаатар нар үг хэлэв.

Үндэсний аудитын газраас Засгийн газрын тусгай сангийн үйл ажиллагааны үр дүнд хийсэн нийцлийн аудитын тайланг сонсов.

Хуралдаан 55 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 16 цаг 00 минутад өндөрлөв.  

Тэмдэглэлтэй танилцсан: 

ТӨСВИЙН БАЙНГЫН ХОРООНЫ 

 ДАРГА                                         
          Ч.ХҮРЭЛБААТАР

Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ





П.МЯДАГМАА
Монгол Улсын Их Хурлын 2016 оны намрын ээлжит чуулганы
 Төсвийн байнгын хорооны 2017 оны 02 дугаар сарын 01-ний өдрийн 

хуралдааны дэлгэрэнгүй тэмдэглэл

Ч.Хүрэлбаатар: -Төсвийн байнгын хорооны ирц 19-өөс 10 гишүүн ирж 52.6 хувь хүрсэн тул өнөөдрийнхөө Байнгын хорооны хуралдааныг нээснийг мэдэгдье. Гишүүдийнхээ энэ өдрийн амар амгаланг айлтгая. Өнөөдөр 4 асуудал асуудалтай. Уучлаарай, таван асуудал байна. 

Гаалийн албан татвараас чөлөөлөх тухай хуульд өөрчлөлт оруулах тухай хуулийн төсөл /Улсын Их Хурлын гишүүн Ж.Ганбаатар нарын 8 гишүүн 2016.12.22-ны өдөр өргөн мэдүүлсэн, эцсийн хэлэлцүүлэг/

2.Гаалийн албан татвараас чөлөөлөх тухай хуульд өөрчлөлт оруулах тухай хуулийг дагаж мөрдөх журмын тухай хуулийн төсөл /анхны хэлэлцүүлэг/

Нэгдүгээр асуудал хэлэлцэгдэж байгаа учраас дунд нь нэг зай гараад байгаа юм. Энийг шийдэх асуудал. 

3.Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн төсөл /2016.09.30-ны өдөр өргөн мэдүүлсэн, эцсийн хэлэлцүүлэг/

4.Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төсөл /Засгийн газар 2016.12.22-ны өдөр өргөн мэдүүлсэн хуулийн төслүүдийг нэгтгэсэн төсөл, анхны хэлэлцүүлэг/

5.Үндэсний аудитын газраас Засгийн газрын тусгай сангийн үйл ажиллагааны үр дүнд хийсэн нийцлийн аудитын тайланг сонсъё гэдгийг түрүүчийн  Байнгын хорооны хуралдаанд Улаан сайд гаргасан. 

Хэлэлцэх асуудалдаа оръё. 

Гаалийн албан татвараас чөлөөлөх тухай хуульд өөрчлөлт оруулах тухай хуулийн төсөл /Улсын Их Хурлын гишүүн Ж.Ганбаатар нарын 8 гишүүн 2016.12.22-ны өдөр өргөн мэдүүлсэн, эцсийн хэлэлцүүлэг/

Дэгийн тухай хуулийн 23 дугаар зүйлийн 23.1.1-д заасны дагуу анхны хэлэлцүүлгээр олонхын дэмжлэг авсан саналыг төсөлд суулгаад та бүгдэд тарааж өгсөн байгаа. Эцсийн хувилбарын төсөлтэй холбогдуулан асуух асуулттай гишүүд байна уу. Байхгүй байна. Санал хураалт байхгүй. Хуулийн төслийг эцсийн хэлэлцүүлэгт бэлтгэсэн талаар Төсвийн байнгын хорооноос гарах танилцуулгыг чуулганы нэгдсэн хуралдаанд анхныхыг нь Баделхан гишүүн танилцуулсан байна. Баделхан гишүүн танилцуулчих байх. Баярлалаа. Нэгдүгээр асуудлыг хэлэлцэж дууслаа. 

Дараагийн асуудал.

Хоёрдугаарт нь энэ хууль 1 сарын 1-нээс эхлээд хүчингүй болсон байсан. Шинэ дэгийн тухай хуулиараа бол шинэ хуулийн үзэл баримтлалыг хэлэлцээд хугацааг нь тодорхой зай гараад байгаа учраас түүний залруулах үүднээс Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслөөр зохицуулъя гэдэг ийм санал оруулж ирээд анхны хэлэлцүүлгийг хийж байна. Хуулийн төслийг та бүгдэд тараагаад өгсөн байгаа. Хуулийн төсөлтэй холбогдуулан асуух асуулттай гишүүд байна уу. 

Тогтохсүрэн гишүүн асуултаа асууя. 

Д.Тогтохсүрэн: -Гаалийн байгууллагаас асуух уу. Заавал дагаж мөрдөх журмын тухай хууль гаргах шаардлага байна уу. Ер энэ хоёр сарын хугацаанд одоо энэ чөлөөлөлтөөр ямар хэмжээний бараа бүтээгдэхүүн орж ирээд хөнгөлөлт  авахгүй аж ахуйн нэгжүүд хохироод байгаа юм бэ. Тооцож байгаа юм байгаа болов уу үгүй болов уу. Хүлээлгийн байдалтай байгаа бол хууль гарахгүй явчихмаар байгаа юм. Заавал бас нэг хууль гаргаж асуудал болж байхаар. Тийм учраас бол би ийм л зүйлийг л тодруулж асууя гэж бодож байна гаалийн байгууллагаас.

Ч.Хүрэлбаатар: -Эрдэнэчимэг хариулъя. Дөрөвдүгээр микрофон. 

Д.Эрдэнэчимэг: -Тогтохсүрэн гишүүний асуултад хариулъя. Яг энэ хуулийн хүрээнд хуулийн үйлчлэл зогссоноос хойш зүгээр баталгаат агуулахад бол хоёр аж ахуйн нэгж нийтдээ нэг 600 мянга орчим долларын тоног төхөөрөмж баталгаат агуулахын горимоор орсон байгаа. Талбай дээр бол 1-2 аж ахуйн нэгж ийм 100 орчим мянган долларын тоног төхөөрөмж хүлээгдэж байгаа. Зүгээр татвараа төлөөд орсон аж ахуйн нэгжийн мэдээлэл бол хараахан гаргаагүй байна. Миний мэдэхийн ямар ч байсан нэг аж ахуйн нэгжийн 30 гаруй мянган долларын тоног төхөөрөмж төлөөд мэдүүлээд орсон гэсэн мэдээллийг өнөөдөр хотын гаалийн газраас авсан байгаа. Хэрэв барааны жагсаалтад өөрчлөлт орохгүй гэж Засгийн газраас шийдэх юм бол хуучин 192-ынхоо хүрээнд байгаа барааны жагсаалтаар мэдээллээ гаргаад бас дэлгэрэнгүй танилцуулж болно. Барааны жагсаалтад өөрчлөлт оруулах бол бас хүрээ нь хумигдах юм уу дэлгэрэнгүй болох тохиолдолд бас мэдээллийг гаргахад арай түвэгтэй болоод явна. 

Ч.Хүрэлбаатар: -2014 оны 6 дугаар сарын 6-ны өдрийн Гаалийн албан татвараас чөлөөлөх тухай хуулийн 2 дугаар зүйлд жижиг дунд үйлдвэрлэлийн зориулалт бүхий тоног төхөөрөмж сэлбэг хэрэгслийн жагсаалтыг Засгийн газар батлахаар тусгасан. Тэгэхээр энэ жагсаалт бол хэвээрээ гэж ойлгож байгаа зөв үү Эрдэнэчимэг ээ. Тэр жагсаалт бол өөрчлөлт орохгүй хэвээр явж байгаа гэж ойлголоо тийм ээ. Та микрофонд янз бүрийн өөрчлөлт байхгүй гээд хэлээдэхгүй юу. 

Д.Эрдэнэчимэг: -Жагсаалтад бол одоогоор ямар нэгэн өөрчлөлт орохгүй гэсэн байдлаар бид нар ажиллаж байгаа. 

Ч.Хүрэлбаатар: -Зарчмын зөрүүтэй өөр саналтай гишүүд байна уу. Байхгүй бол энүүгээр санал хураачих уу. 

Х.Баделхан: -Баярлалаа. Энэ хуулийг бол бид нар олон удаа ярьсан. Нэлээд хэлэлцсэн. Ингээд эхний хуулийг бол батлаад байна л даа. Гаалийн албан татвараас чөлөөлөх тухай хуулийг дагаж мөрдөх журмын тухай хуулийг анхны хэлэлцүүлгээр баталъя гэсэн санал оруулж байна. 

Ч.Хүрэлбаатар: -Баярлалаа. Ингээд Баделхан гишүүний горимын саналаар санал хураалт явуулъя, баталъя гэдэг санал хураалт явуулъя.

Хуралдаанд оролцсон гишүүдийн 90.9 хувийн саналаар дэмжигдэж байна. Ингээд санал хураасан. Горимын саналыг дэмжсэн. 

Горимын санал дэмжигдсэн учраас Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг анхны хэлэлцүүлгээр нь батлах нь зүйтэй гэсэн санал хураалт явуулъя. Хуралдаанд оролцсон гишүүдийн 90.9 хувиар дэмжигдлээ. Хуулийн төслийг анхны хэлэлцүүлэг явуулсан талаарх Байнгын хорооны санал, дүгнэлтийг Их Хурлын гишүүн Баделхан танилцуулна. 

Хоёр дахь асуудлаа хэлэлцлээ. 

Гурав дахь асуудал. Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг явуулъя. 

Дэгийн тухай хуулийн 23.1.1 дэх заалтын дагуу нэгдсэн хуралдааны анхны хэлэлцүүлгээр олонхын дэмжлэг авсан саналыг төсөлд нэмж тусгасан эцсийн хувилбарын төслийг та бүгдэд тараасан. 

Баахан санал гарсан шүү дээ. Дөрвөн салбар биш энэ чинь хэд ч боллоо. Та бүгдэд эцсийн хувилбарыг тараасан. Асуулттай гишүүд байвал асуугаарай. Асуулт байхгүй юм байна. Асуулт дээр та санал хэлэх үгээ амжиж хэлэхгүй бол болохгүй шүү дээ. Тогтохсүрэн гишүүн асуулттай санал хэлье. 

Д.Тогтохсүрэн: -Тэгэхээр энэ Аж ахуйн нэгжийн орлогын албан татварын тухай хуулийг намар шаргуу хэлэлцэж байгаа тэгээд нэг зогссон л доо. Энэ зогсолт бол мэдээж энэ Байнгын хороод болон нэгдсэн чуулган дээр олон салбар нэмэгдсэнтэй холбоотой юм. Одоо бол би Байнгын хороон даргаас асуух уу. Үндсэн дөрвөө баталъя гэдэг асуудал их чухал байгаа юм. Одоо энэ олон наймаа болсон байна. Хамгийн эхний газар тариалан дээр нэмснийг хараад үзвэл 9 болоод барилгын материал өргөжөөд яваад байгаа юм. Эрх мэдэл хувцас чинь бас өргөжөөд яваад байгаа юм. Би бол Засгийн газраас анх орж ирсэн дөрвөн чиглэлээрээ зарчмын зөрүүтэй саналаар санал хураалгаад явбал яасан юм бэ гэсэн бодол байгаа юм. Одоо Байнгын хорооны дүрэм журамд нийцэж байгаа бол нэг ийм асуудлыг шийдмээр байгаа юм. Ингээд олон болоод яваад байхаараа л нэгэнт төсөв батлагдсан. Энэ дөрвийг чөлөөлөгдөнө гэж 2017 оны төсвийг төлөвлөсөн. Үүнээс илүү болохдоо зэрэг төсөвт тусгагдаагүй учраас чөлөөлөх боломж гарахгүй байгаа юм. 

Тийм учраас бол би Байнгын хорооны даргаас Засгийн газраас орж ирсэн анхны дөрвөөр зарчмын зөрүүтэй санал хураалгаад 2/3 -оор явах эцсийнх. Энэ нь дэмжигдээд явбал Их Хуралд өргөн мэдүүлээд явбал яасан юм бэ гэсэн ийм л асуулт санал явж байгаа юм. 

Ч.Хүрэлбаатар: -Тус бүрд нь хураана л даа. Тогтохсүрэн гишүүний санал байгаа. Тэгэхээр энэ дээр ийм юм байгаа гишүүдэд хэлэхэд. Одоо бид нарын хураалгах гэж байгаа энэ саналууд бол Их Хурлын чуулганы нэгдсэн хуралдаан дээр дэмжигдсэн саналууд байгаа юм. Их Хурлын чуулганаар дэмжигдсэн саналууд учраас одоо Байнгын хороон дээр 2/3-оор унагана гэсэн үг. Тэгэхээр Тогтохсүрэн гишүүн үндсэндээ асуулт дотроо энд татахгүй л дээ. Чуулган дээр татна. Тийм харин тийм чуулган дэмжсэн учраас тэр дэмжсэн газар л татаж таарна л даа. Тэгэхээр үндсэндээ Тогтохсүрэн гишүүн сая горимын санал гаргалаа шүү дээ. Монгол Улсын Их  Хурлын чуулганы хуралдааны дэгийн тухай хуулийн 23.2.3-т заасны дагуу зарчмын зөрүүтэй саналаар дахин санал хураалгая гэдэг ийм санал бол гаргаж байна. Тэгэхээр та бүгдэд нэг тайлбар уншаад өгье гэж бодож байна. Саяын миний хэлдэг энэ 23 дугаар зүйлийн 23.2.3-т юу гэж заасан байдаг вэ гэхээр нэгдсэн хуралдааны анхны хэлэлцүүлгээр санал хурааж шийдвэрлэсэн боловч уг асуудлаар Байнгын хорооны хуралдаанд оролцсон гишүүдийн 2/3-оос доошгүй нь ахин санал хураалгах шаардлагатай гэж үзсэн тул гэсэн ийм тайлбар байна. 

Тийм учраас одоо горимын саналаар санал хураалт явуулж байна. Горимын саналын дараа болох уу, одоо хэлье гэж үү. Тэгвэл Батнасан гишүүн үг хэлье. Түүний дараа санал хураалт явуулъя. 

О.Батнасан: -Баярлалаа. Горимын саналыг бол хүлээн зөвшөөрч байна. Миний хувьд мод тарих үйл ажиллагааг явуулаад л чуулган дээр дэмжигдсэн асуудал. Гэхдээ өнөөдөр Монгол Улсын эдийн засгийн байдал төсөв мөнгөний байдал хүндрэлтэй учраас Сангийн сайдын мэдээллийг сонсож байхад бол энэ дөрвөн салбараа эхлээд явуулаад ахиц гаргая. Ер нь эдийн засаг сайжирсан сайжрах төлөв байдал ажиглагдаад Монгол Улсын эдийн засагт ахиц гарах юм бол бусад салбаруудыг бас хамруулаад явъя гэсэн ийм мэдээлэл өгч байна лээ. Энэ нь ч одоо зөв байх. Бид бүгдээрээ л Монгол Улсын эдийн засаг ямар байгааг бол харж ойлгож байгаа. Тэгэхээр одоо Тогтохсүрэн гишүүний энэ саналыг бол зөвшөөрч байна. Санал гаргаж мод тарих үйл  ажиллагааг дэмжүүлсний хувьд бол миний энэ санааг бол дараа дараагийн үйл ажиллагаан дээр ялангуяа одоо бүх аж ахуйн нэгжүүдийг бага зэрэг хамруулах ийм асуудал яригдаж байгаа тэр үед бол эргээд бас яриад энэ саналыг оруулж болох байх гэж бодож байна. Баярлалаа. 

Ч.Хүрэлбаатар: -Батнасан гишүүнд баярлалаа. Тогтохсүрэн гишүүний гаргасан саналаар горимын саналыг явуулъя. Тогтохсүрэн гишүүний горимын саналыг дэмжье буюу дахин санал хураая гэдэг ийм санал гаргаж байна. Горимын саналаар санал хураалт явуулъя. 

Хуралдаанд оролцсон гишүүдийн 90.9 хувь нь дэмжсэнээр горимын санал дэмжигдлээ. 

Зарчмын зөрүүтэй саналаар санал хураая. Санал гаргасан Төсвийн байнгын хороо гээд явъя. 

1.Татварын хөнгөлөлтөд хамрагдахаар төсөлд тусгагдсан салбарын ангиллын "Барилгын материалын үйлдвэрлэл" гэсэн ангилалд "мод, модон эдлэлийн үйлдвэрлэл"-ийг нэмж тусгах гэсэн санал байна. Үүнийг хасъя гэдгээр санал хураая. Хасах санал учраас дэмжинэ гэсэн үг. 90.9 хувиар дэмжигдэж байна, хасъя гэдэг санал. 

2.Татварын хөнгөлөлтөд хамрагдахаар төсөлд тусгагдсан салбарын ангиллын "Газар тариалан, мал аж ахуйн үйлдвэрлэл болон түүнд холбогдох туслах үйл ажиллагаа" гэсэн ангилалд "эсгий үйлдвэрлэл"-ийг нэмж тусгах гэсэн саналыг хасъя. Хасах санал. Санал хураалт явуулъя. 81.8 хувиар дэмжигдсэн байна.

3.Татварын хөнгөлөлтөд хамрагдах салбарын ангилалд "нийтийн хоолны  үйлчилгээ, ахуйн үйлчилгээ" эрхлэгч аж ахуйн нэгжүүдийг нэмж хамруулах гэсэн саналыг хасах санал. Санал хураалт явуулъя. 90.9 хувиар дэмжигдсэн байна.


4.Татварын хөнгөлөлтөд хамрагдах салбарын ангилалд "мэдээллийн технологийн үйлчилгээ" эрхлэгч аж ахуйн нэгжүүдийг нэмж хамруулах гэсэн саналыг хасах санал. Санал хураалт явуулъя. 90.9 хувиар дэмжигдсэн байна.


5.Татварын хөнгөлөлтөд хамрагдах салбарын ангилалд "эрүүл мэндийн салбарын үйлчилгээ" эрхлэгч аж ахуйн нэгжүүдийг нэмж хамруулах гэсэн саналыг хасах санал. Санал хураалт явуулъя. 90.9 хувиар дэмжигдсэн байна.

6.Татварын хөнгөлөлтөд хамрагдах салбарын ангилалд "программ хангамжийн үйлдвэрлэл, интернет худалдаа" эрхлэгч аж ахуйн нэгжүүдийг нэмж хамруулах гэсэн саналыг хасах санал хураалт явуулъя. 90.9 хувиар дэмжигдсэн байна.

7.Татварын хөнгөлөлтөд хамрагдах салбарын ангилалд "мод, жимс, жимсгэнэ үржүүлэг " эрхлэгч аж ахуйн нэгжүүдийг нэмж хамруулах гэсэн саналыг хасъя гэсэн санал хураалт явуулъя. Хуралдаанд оролцсон гишүүдийн 90.9 хувиар  дэмжигдлээ. Одоо дэмжих нэг санал байгаа. 

9.Хуулийн төслийн 3 дугаар зүйлийн "2017 оны 1 дүгээр сарын 1-ний өдрөөс" гэснийг хасъя гэдэг санал хураалт байгаа. Энийг дэмжих санал шүү. Санал хураалт явуулъя. Хуралдаанд оролцсон гишүүдийн 90.9 хувийн саналаар дэмжлээ. Чуулганы хуралдаанд орох санал, дүгнэлтийг Тогтохсүрэн гишүүн танилцуулна. 


Дараагийн асуудал. Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төсөл /Засгийн газар 2016.12.22-ны өдөр өргөн мэдүүлсэн хуулийн төслүүдийг нэгтгэсэн төсөл, анхны хэлэлцүүлэг/

Үүн дээр бол Засгийн газрын зүгээс энэ хоёр хуулийг нэг хууль дээр хоёр өөрчлөлт орсон байсныг нэг болгоод хэлэлцээд явахыг бол Засгийн газар дэмжсэн. Тийм учраас нэгтгээд хэлэлцүүлээд явъя гэсэн. Нэгтгээд нэг төсөл болгосныг та бүгдэд тараасан байгаа. Одоо ажлын хэсгийн бүрэлдэхүүнийг та бүгдэд танилцуулъя. Хүнс, хөдөө аж ахуй, хөнгөн үйлдвэрийн сайд Сэргэлэн, яамны Бодлого, төлөвлөлтийн газрын дарга Энх-Амар, Байгаль орчин, аялал жуулчлалын яамны Төрийн захиргаа удирдлагын газрын дарга Батжаргал, мөн яамны Хуулийн хэлтсийн даргыг түр орлон гүйцэтгэгч Раднаабазар, Хүнс, хөдөө аж ахуй, хөнгөн үйлдвэрийн яамны Хуулийн хэлтсийн даргыг түр орлон гүйцэтгэгч Батцэцэг, мөн яамны жижиг дунд үйлдвэрийг хөгжүүлэх сангийн ерөнхий менежер Амаржаргал, Сангийн захирал Ганбаатар, Уур амьсгалын өөрчлөлтийн асуудал хариуцсан тусгай элч Батжаргал нарын ажлын хэсэг байна. Хуулийн төслүүдтэй холбогдуулан асуух асуулттай гишүүд байна уу. Баделхан гишүүн асуултаа асууя. 

Х.Баделхан: -Баярлалаа. Хуулийн төслүүдийг дэмжиж байгаа. Тусгай сангуудын доторх хамгийн чухал  сан бол жижиг дунд үйлдвэрлэлийн сан л даа. Энэ санг бол ард түмэн ялангуяа үйлдвэрлэл эрхлэгчид хүсэн хүлээсэн ийм сан юм байгаа юм. Тэгээд миний асуух гэж байгаа асуулт бол өнөөдрийн байдлаар энэ сангийн үлдэгдэл ямар хэмжээтэй байна. Журмыг нь бол дахиад шинээр батлах юм байна сайдын хүрээнд. Ер нь одоо урд өмнө өгч байсан жилээс одоо эргэн төлөх найдваргүй болсон зээлийн хэмжээ бол хир хэмжээтэй байна. Яг одоо эргэлтэд явж байгаа зээлийн хэмжээ ямар байгаа юм бол. Ер нь эцсийн эцэст энэ зээлийн санг нэмэгдүүлэх ямар нэг боломж байхгүй юу. Зөвхөн улсын төсөв харахгүйгээр өөр ямар нэгэн эх үүсвэрээр гадаад дотоодын төслөөр ч юм уу гадаад дотоод арга хэмжээгээр энэ төслийг нэмэгдүүлэх шаардлага бол ер нь амьдралд шаардлагатай байгаа л даа. Энэ талаар бодож төлөвлөж байгаа юм байна уу, төслийн энэ сангийн эх үүсвэрийг нэмэгдүүлэх шаардлагатай байна гэсэн гурван асуулт асууя. Баярлалаа. 

Ч.Хүрэлбаатар:-Сэргэлэн сайд хариулъя. Гуравдугаар микрофон. 

П.Сэргэлэн: -Баделхан гишүүний асуултад хариулъя. Сан энэ жил 17 онд бол зээлийнхээ эргэн төлөлтөөс 20 орчим тэрбум төгрөг жижиг дунд үйлдвэрлэгчдэдээ зээл хэлбэрээр олгохоор байгаа. Сангийн эргэн төлөлт бол үндсэндээ 80 гаруй хувьтай 90-ээд хувьтай ер нь гайгүй явж байгаа. Энэ нь өөрөө банкуудаар дамжуулаад зээлдүүлсэн учраас харьцангуй гайгүй. Харин арилжааны банкуудаас нөгөө хувь зээл олгосон хүмүүсээс аваад татан төвлөрүүлсэн хөрөнгөө санд нийлүүлэх явдал нь бас хүндрэл дагуулж байгаа юм. Мөн аж ахуйн нэгжүүдээс авсан зээлээ бас санхүүгийн хямрал, зах зээл энэ борлуулалт энэ бүх юмнаас шалтгаалаад төлөхөд хүндрэл учирч айгаа зүйлүүд байгаа. Энэ чиглэлээр бол манай сангийн хамт олон нэлээд идэвхтэй ажиллаж байгаа. Арилжааны банкуудын үлдэгдлүүдийг өгсөн. 

Хөрөнгийг татан төвлөрүүлэх чиглэлээр ер нь бол 2009 оноос эхлээд жижиг дунд үйлдвэрийн санд бол улсын төсвөөс 2009 онд 30 тэрбум төгрөг, 2010 онд 30.4 тэрбум төгрөг, 2011 онд 290 тэрбум төгрөг, 2013-2015 онд хөгжлийн банкны эх үүсвэрээс 217 тэрбум төгрөг төвлөрүүлсэн байдаг. 2009-2016 онд эргэн төлөлтөөс хөнгөлөлттэй зээлд бол арилжааны банкаар шууд олгосон зээлүүдээс хяналтын орлого болон хүүг төвлөрүүлж тусгасны дагуу үйл ажиллагаандаа зарцуулж байгаа. Хяналтын орлого болон зээлийн хүүнд жилд 3 орчим тэрбум төгрөг төвлөрдөг. Тухайн жилийн төсөвт бол 1 орчим тэрбум төгрөг төсөвлөгдөөд 2 тэрбум төгрөгийг улсын төсөвт төвлөрүүлээд зээл олгодог. 

2009-2016 онд бол хяналтын орлого 11 тэрбумаар төвлөрч хөнгөлөлттэй зээлд бол олгогдсон байгаа. Сангийн эх үүсвэрийг нэмэгдүүлэх чиглэл дээр бол 2017 онд улсын төсвөөс эдийн засаг хүндрэлтэй байгаатай холбоотой мөнгө тавигдаагүй. Одоо ганцхан бидэнд үлдсэн зам бол арилжааны банкуудаас эргэн төвлөрлийг сайжруулах чиглэлээр л анхаарч ажиллах ийм шаардлагатай байна. 


Ч.Хүрэлбаатар: -Сэргэлэн сайдад баярлалаа. Асуулт асууж дууссан учраас Зарчмын зөрүүтэй саналууд хураана. Нөгөө нэг Үндсэн хуулийн цэцийн шийдвэр гарсан шүү дээ. Батлагдсан өдрөөс нь гэдэг зүйл байхгүй учраас энэ бүгдийг өөрчлөхөөр юм байгаа юм. Тэгээд бүх хуулиуд дээр байгаа батлагдсан өдрөөс нь гэдгийг нэг санал болгоод уншиж байна. Үндсэндээ хоёр санал хураалт явуулъя. 

Эхний санал хураалт явуулъя. Байгаль орчныг хамгаалах тухай хуульд өөрчлөлт оруулах тухай хуулийн төслийн талаар зарчмын зөрүүтэй саналын томьёоллыг та бүгдэд танилцуулъя.

Төслийн 1 дүгээр зүйлийн 49.1 дэх хэсэг гэснийг 1 дэх хэсгийн санд таслал тавиад сангаас гэсний өмнөх гэж өөрчлөх, тайлбар нь бол Байгаль орныг хамгаалах тухай хуулийн 49 дүгээр зүйлийн 1 дэх хэсэг байгаль хамгаалах сан гэсэн нэр томьёо хоёр давтагдсан байгаа тул ийм  санал гаргасан байна. Санал гаргасан Их Хурлын гишүүн Хүрэлбаатар. Санал хураалт явуулъя. Хуралдаанд оролцсон гишүүдийн 91.7 хувь дэмжсэнээр санал дэмжигдэж байна. Би ингээд нийтдээ 4 хуулийн нэр хэлээд дагаж мөрдөхтэй холбоотой санал хэлнэ. Гишүүд анхааралтай сонсоорой. 

Байгаль орчныг хамгаалах тухай, Ойн тухай хуульд өөрчлөлт оруулах тухай, Ус бохирдуулсны төлбөрийн тухай, Усны тухай хуульд өөрчлөлт оруулах тухай хуулийн төслийн талаарх зарчмын зөрүүтэй саналын томьёолол. Ингээд дөрвөн хуульд өөрчлөлт оруулахаар саналыг уншъя. Хуулийн төслийн дагаж мөрдөх хугацааг Засгийн газрын тусгай сангийн тухай хуульд нэмэлт, өөрчлөлт оруулах тухай хууль хүчин төгөлдөр мөрдөгдөж эхэлснээр тогтоох. Санал гаргасан Улсын Их Хурлын гишүүн Гарамжав, Хүрэлбаатар. Санал хураалт явуулъя. Хуралдаанд оролцсон гишүүдийн 100 хувийн саналаар санал дэмжигдэж байна. 

Төгсгөлийн санал. Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийн таларх зарчмын зөрүүтэй саналын томьёоллыг уншиж танилцуулъя. 

Хуулийн дагаж мөрдөх хугацааг ердийн журмаар хэрэгжихээр тогтоох үүнтэй уялдуулан төслийн 3 дугаар зүйлийг хасах санал гаргасан Улсын Их Хурлын гишүүн Гарамжав, Хүрэлбаатар гэсэн байна. Санал хураалт явуулъя. Хуралдаанд оролцсон гишүүдийн 91.7 хувиар дэмжлээ. Хуулийн төслүүдийн анхны хэлэлцүүлэг явуулсан талаарх Байнгын хорооноос гарах санал, дүгнэлтийг Баттөмөр гишүүн танилцуулъя. 

Ингээд төгсгөлийн асуудалд оръё. Үндэсний аудитын газраас Засгийн газрын тусгай сангийн үйл ажиллагааны үр дүнд хийсэн нийцлийн аудитын тайланг сонсъё.

Аудитын тайланг Монгол Улсын Ерөнхий аудитор Хүрэлбаатар танилцуулна. 

Ажлын хэсгийг та бүгдэд танилцуулъя. Аудитын ерөнхий газрын дарга Хүрэлбаатар, Аудитын ерөнхий газрын дэд дарга Баттуяа, Аудитын ерөнхий газрын Нийцлийн аудитын газрын дарга Б.Алтунзул, Нийцлийн аудитын газрын ахлах аудитор Энхтайван, Ерөнхий газрын Нийцлийн аудитын газрын шинжээч Цэрэннамжил нар байна. 

Д.Хүрэлбаатар: -Сайн байцгаана уу эрхэм гишүүдийн энэ өдрийн амгаланг эрэн мэндчилье. Тусгай санд хийсэн аудитын шалгалтыг манай Нийцлийн аудитын газрын дарга Алтанзулаар тайлбараа танилцуулъя гэж бодож байна болох уу? 

Ч.Хүрэлбаатар: -Алтанзул дарга танилцуулъя. 

Б.Алтанзул: -Сайн байцгаана уу? Та бүгдэд энэ өдрийн мэндийг хүргэе. Үндэсний аудитын газрын нийцлийн аудитын газар 13-наас хойш Засгийн газрын тусгай сангийн үйл ажиллагаанд нийцлийн аудит хийж явж байгаа. Өнгөрсөн хугацаанд одоогийн өнөөдрийн байдлаар бол 15 сангийн аудитыг хийж гүйцэтгэсэн. Хамгийн сүүлд өнгөрсөн 2016 онд бол дөрвөн аудит хийсэн. Энэ дөрвөн аудит нь бол зэвсэгт хүчний хөгжлийн сан, Байгаль хамгаалах сан, Сургалтын төрийн сан, Мэргэжлийн боловсрол сургалтыг дэмжих гэсэн дөрвөн санд бол аудит хийсэн. Өнөөдрийн Засгийн газрын тусгай сангийн тухай хуулиар хүчин төгөлдөр мөрдөж байгаа 28 тусгай сан байгаа. Энэ 28 тусгай сангийн 15 -д нь бол нийцлийн аудит бол хийгдсэн байгаа гэж товч мэдээлэл хийе. 

Сангуудын өнгөрсөн 2016 онд хийсэн нийтлэг зөрчил бол сангийн хөрөнгийг зориулалт бусаар зарцуулах асуудал. Мөн төрийн болон орон нутгийн өмч хөрөнгөөр бараа ажил үйлчилгээ худалдан авах тухай хуулийг дагаж мөрддөггүй нийтлэг ийм зөрчил байгаа. Дээр нь нэмэгдээд бол энэ сангийн өөрийнх нь үйл ажиллагаагаа хянадаг дотоод хяналтын механизм бол ажилладаггүй байдаггүй гэсэн ийм зөрчлүүд бол бий. Зарим нэг сан бол сангийн журамд бол тусгай сангийн хуулин дээр ажлын албатай байхаар заасан, зарим сан бол ажлын албагүй байхаар заасан байгаа. Ажлын албагүй байх сангууд нь бол өөрсдөө шийдвэр гаргаад ажлын алба шинээр бий болгосон гэсэн ийм зөрчлүүд бол гарсан байгаа. Өнгөрсөн 2016 оны дөрвөн санд хийсэн нийт аудитаар бол 3.3 сая төгрөгийн акт тавьж, 7.3 тэрбум төгрөгийн албан шаардлагыг холбогдох байгууллагуудад хүргүүлсэн байгаа. Акт бол бүрэн биелэгдсэн. Албан шаардлагын хариуц хугацаа нь арай болоогүй байгаа. Гурван сард бол багтаа хугацаа дуусагдаад бүх албан шаардлагын хариу бол ирэх ёстой. Арай хугацаа болоогүй учраас өнөөдрийн байдлаар ирээгүй байгаа. 

Ч.Хүрэлбаатар: -Болсон уу? Аудитын ерөнхий газрын хийсэн танилцуулгатай холбоотойгоор асуух асуулттай гишүүд байна уу. Байвал нэрээ өгье. Байхгүй бол би  асууна. 

Ийм байна л даа, аудитын тайлан надад байна. Тусгай сангаас гадаад томилолтын зардал гараад байдаг нь ямар учиртай юм бэ. Юу гэж тайлбарлах юм бэ. Нөгөө мөнгөө хэмнэнэ гээд томилолтын зардлыг нь хасахаар энэ тусгай сангуудаас очоод мөнгийг нь аваад зарцуулаад байдаг. Тэгээд хуралдаан зохион байгуулахад зарцуулдаг юм байна. Томилолтод зарцуулдаг юм байна. Тэгэхээр иймэрхүү төрлийн алдаанууд гараад байна шүү дээ. Барилга тохижуулах тусгай сангийн танхим тохижуулахад зарцуулдаг юм байна. Хэрвээ ийм байгаад байгаа бол тусгай санг цаашид яая гэж бодож байгаа юм бэ. Та бүгдээс одоо энэ Төсвийн байнгын хорооны гишүүдэд ямар санал гаргаж ямар одоо шийдвэр гаргаж өгөөсэй гэж хүсэж байгаа вэ. 

Дөрөвдүгээр микрофон.

Б.Алтанзул: -2014 онд хийгдсэн нийцлийн аудитаар эрүүл мэндийг дэмжих сан дээр энэ асуудал гарсан юм. Эрүүл мэндийн тухай хуулийг хэрэгжүүлэх энэ Эрүүл мэндийн тухай хуулийн талаар гишүүдэд танилцуулах үүднээсээ энэ өөрийнхөө тэр эрүүл мэндийн хөгжлийн төвөөрөө дамжуулаад 43 сая төгрөг гаргасан байсан. Энэ бол тэр хууль батлуулахад гишүүдээс дэмжлэг авахад зориулж гаргасан гэсэн ийм тайлбарыг албан ёсоор бид нарт өгсөн. Тэгэхээр бид нар бол та нар хуулийн заалт зөрсөн байна. Энэ хуулийн сангийн хөрөнгийг зөвхөн зориулалтын дагуу зарцуулах ёстой байсан энэ заалтыг зөрчсөн учраас бид нар энэ дээр акт тавьж байна гэдэг асуудлыг бас тавьсан юм. Ерөнхийдөө бол энэ журмын энэ өөрийн сангуудын өөрийнх нь журам дотооддоо мөрдөж энэ журам Засгийн газрын тусгай сангийн хуультай дандаа зөрчилддөг. Хуулин дээр заагдаагүй эрхийг журман дээрээ өөрсдөө оруулж тавиад ингээд тэрийгээ хэрэгжүүлээд яваад ингээд хууль зөрчөөд байдаг ийм л асуудал байна. 

Ч.Хүрэлбаатар:-Энэ дээр бичсэн байна л даа. 2014 оны ч асуудал бас биш л байна л даа. Энэ Сангийн төсөвт 2015, 2016 онуудад гадаад томилолтын зардал батлагдаагүй боловч бусдаар гүйцэтгүүлсэн ажил үйлчилгээний зардлын ангиллаас 2015 онд 96.4 сая төгрөг. 2016 оны 9 дүгээр сарын байдлаар 114.3 сая төгрөг буюу  нийт 210 сая төгрөгийг гадаад томилолтод олгосон нь хуулийн заалт болон тэр журмын заалтыг тус тус зөрчсөн байна. 

Б.Алтанзул: -Энэ өнгөрсөн жил хийгдсэн Байгаль хамгаалах сан дээр энэ асуудал гарсан. 

Ч.Хүрэлбаатар: -Одоо энийг яах вэ. Зөрчлөө гээд та нар. 

Б.Алтанзул: -Бид нар бол акт тавьсан. Албан шаардлага хүргүүлсэн Байгаль орчны сайдад. Энэ ийм зөрчлийг та нар битгий давт. 

Хоёрдугаарт энэ байгаль хамгаалах сангийн журмаа хуульд нийцүүл гэдэг шаардлага тавьсан. Түрүүний энэ сан дээр бол ажлын албагүй байна гээд байхад энэ байгаль хамгаалах сан ажлын алба бас гаргасан. Тэгээд хуулиас давсан.

Ч.Хүрэлбаатар: -Энэ бүх юунууд засагдсан уу.

Б.Алтанзул: -Бид нар албан шаардлага өгсөн хугацаа нь арай болоогүй байгаа. Сая хийж дууссан. Тэгээд гурван сарын хугацаатай энийг шаардлагыг биелүүлэх хугацааг нь өгдөг учраас энэ нь гурван сард дуусаж байгаа. 

Ч.Хүрэлбаатар: -Ингээд ийм шийдвэр гаргасан хүнд ямар хариуцлага тооцдог юм бэ. 

Б.Алтанзул: -Бид нар бол Төрийн аудитын тухай хуулийн 28 дугаар зүйлийн 2 дугаар заалтаар энэ хүмүүстэй захиргааны хариуцлага тооц гэдгийг эрх бүхий албан тушаалтанд албан бичгээр хүргүүлдэг.

Ч.Хүрэлбаатар: -Хүргүүлсэн байгаа юу. 

Алтанзул: -Хүргүүлсэн албан шаардлага өгсөн. 

Ч.Хүрэлбаатар: -Хариу өгөөгүй байгаа юу. 

Алтанзул: -Одоо хугацаа дуусаагүй учраас хариу нь ирээгүй. 

Ч.Хүрэлбаатар: -Тогтохсүрэн гишүүн асуултаа асууя. 

Д.Тогтохсүрэн: -Баярлалаа. Тэгээд энэ аудитын байгууллагын нийцлийн аудитын тайлангаар Засгийн газрын тусгай сангууд дээр зөрчлүүд илэрсэн байна л даа өмнөх онуудад. Ялангуяа би нэг 2015 оны тайлан юм байна гэж харж байгаа. Тэгэхээр аудитын байгууллага энэ гарсан зөрчил дутагдлыг арилгуулах хууль зөрчсөн үйлдлүүдийг засуулах чиглэлийн ямар ажил арга хэмжээ зохион байгуулав. Гаргасан шийдвэрийн биелэлт ямар байна вэ. Зөвлөмж тэгээд торгуулийн бусад арга хэмжээ гээд үр дүн ямар байна вэ. Тухайлбал одоо сургалтын төрийн сан гэхэд хамгийн авлагатай байгууллага нь 5.7 тэрбум байв уу. Тэгэхээр гүйлгээд л харахад тэр харагдаж байна. Энэ чиглэлээр ер нь аудитын байгууллага ямар арга хэмжээ авч ажиллав гэдгийг асууя. 

Ч.Хүрэлбаатар: -Дөрөвдүгээр микрофон.

Б.Алтанзул : -Төрийн аудитын байгууллага илэрсэн зөрчил Монгол Улсын ерөнхий аудиторын баталсан акт албан шаардлагыг өгөх журмын дагуу бид нар акт албан шаардлагаа хүргүүлдэг. Хэрвээ хугацаа тавиад хугацаатай үүрэг өгөөд биелүүлэхгүй бол бид нар хуулийн дагуу энэ зөрчил гаргасан албан тушаалтнуудтай хариуцлага тооцож аудитын байгууллагад мэдэгд гэдгийг бас албан бичгээр хөрвүүлдэг юм. Тэгээд энэ сургалтын төрийн сан дээр бол бас яг ийм зөрчил гаргасан. Энэ төрийн сангийн журам нь өөрөө бас яг энэ одоогийн цаг үетэй нийцэхгүй байгаа. Яагаад нийцэхгүй байгаа вэ гэхээр тэр хөрөнгө барьцаалах суралцагчийн зээл олгож байгаа олгох явц нь тэр гэрээ хийхдээ гэрээний хэрэгжилтдээ хяналт тавьдаг уу гээд энэ бүх процессыг нарийн зохицуулсан журам нь бол байдаггүй юм билээ. Тэгээд тэндээсээ болоод хөрөнгө барьцаалаагүй үлдсэн тэгээд нөгөө улсууд нь зээлээ аваад явсан мөртөө эргэж төлөгдөөгүй тэр төлөгдөөгүйгийнхээ араас нь хяналт тавиад хөөцөлдөөд төлүүлэх талаар арга хэмжээ тооцогдоогүй сангийн удирдлага ийм л байдалтай байгаа. 

Ч.Хүрэлбаатар: -Тогтохсүрэн гишүүн хариулт авлаа. Танилцуулгатай холбоотойгоор санал, үг хэлэх гишүүд байна уу. 

Даваасүрэн гишүүнээр тасалъя. Улаан гишүүн санал үг хэлье. 

Ч.Улаан: -Баярлалаа. Тэгэхээр нэгэнт Үндэсний аудитын газар маань Засгийн газрын тусгай зориулалтын сангуудын талаар аудит хийж Байнгын хороонд танилцуулж байна л даа. Тэгэхээр эндээс бол нэлээд жаахан дорвитой дүгнэлт хийх байсан болов уу гэж би хувьдаа бодож байгаа юм. Харамсалтай нь яах вэ байдлыг болоод өнгөрсөн процессыг голлож ингэж бичээд л энэ дүгнэлт гарсан байна гэж. Тэгэхээр ер нь Байнгын хороо анхаарч цаашдаа энэ дээр нэг дорвитойхон асуудал хөндмөөр байгаа юм. Ер нь Засгийн газрын тусгай зориулалтын сангийн энэ тогтолцоо зөв юм уу гэдэгт би нэг хариулт өгмөөр байгаа юм. 

Засгийн газрын сангийн үйл ажиллагааг зохицуулах эрх зүйн орчин нь бүрдээгүй байдаг юм байна. Сангууд нь хуульдаа заасан эх үүсвэрээрээ бүрддэггүй юм байна. Тэгээд сангийн хөрөнгийг хууль журмын дагуу зарцуулдаггүй юм байна. Тэгээд сангийн үйл ажиллагаанд тавих салбарын дотоод хяналт байдаггүй юм байна. Ингээд үзэхээр тусгай зориулалтын сан гэж энэ хэлбэрээр байх үндэслэлгүй л надад ойлгогдоод байгаа юм. Тэгэхээр ийм харамсалтай дүгнэлтүүд хийгээд яах вэ гэдэг дээр бол их тодорхой санал бол орж ирээгүй л байна л даа. Ер нь сан гэдгээ бид юу гэж ойлгож байгаа юм бэ. Энэ тусгай зориулалтын сан гэдэг чинь улсын батлагдсан төсвөөс хөрөнгө хуваарилж тусгаарлаж аваад ингээд нөгөө эрх зүйн орчингүй зориулалтын хяналтгүй дураараа зарцуулдаг тийм эх үүсвэр болж хувирсан юм биш үү. Ер нь хатуухан хэлэхэд. Тийм учраас Байнгын хороо бол энэ дээр нэлээд дорвитой дүгнэлт хийх байх үүний мөрөөр. Ингэж ажиллах байх гэж бодож байна. Би тэгээд тийм санал оруулж байна. 

Ер нь энэ Засгийн газрын тусгай зориулалтын санг бол цэгцлэх ёстой юм. Сан хэлбэрээрээ энэ дотроос одоо энэ 34 сан гэж байгаа дотроос жинхэнэ сангийнхаа агуулгад нийцэж байгаа нь хэд байгаа юм бэ. Хэд нь зөвхөн төсвөөс одоо өгсөн хуваарилж өгсөн хөрөнгийг цааш нь зарцуулдаг ийм үйл ажиллагаа явуулж байгаа юм бэ гэдгийг нухацтай авч үзээсэй гэж бодож байна. Тэгэхээр энэ чиглэлээр одоо Засгийн газар чиглэл өгөөд энэ асуудлыг нэг цэгцэлж энэ улсын төсвийн хөрөнгийг тарамдуулж байгаа хүчийг нь сарниулж байгаа нэг хүчин зүйл бол энд байгаа гэж би хувьдаа дүгнэдэг. Урд өмнө нь энэ талаар бас нэлээд судалж санал оруулж дэмжигдэхгүй явж ирсэн. Тэгэхээр одоо Төсвийн байнгын хороо энэ асуудалд анхаарал хандуулаасай гэж бодож байна. 

Ч.Хүрэлбаатар: -Даваасүрэн гишүүн. 

Ц.Даваасүрэн: -Энэ үеийн үед л шалгалтын дараа нэг иймэрхүү яриа болоод өнгөрдөг юм байна гээд л. Энэ сайн хэрэгтэй юм уу, хэрэггүй юм уу, үр ашиггүй баахан дүрэм журам хуулиа зөрчиж гээд ингээд яригдаад байдаг зүйл л дээ. Өнгөрсөн дөрвөн жилийн хугацаанд ч гэлээ гэсэн энэ Засгийн газраас Байнгын хорооны тогтоол гарсан санагдаж байна. Засгийн газар яг тодорхой бүтцээ ер нь ямар ямар сангуудаа авч үлдэх вэ гэдэг энэ саналаа оруулж ир гэсэн ийм шийдвэр гарсан боловч одоог хүртэл би хэрэгжээгүй гэж ингэж ойлгож байна. Намайг байх хугацаанд бол оруулж ирээгүй. Улаан сайд байсан. Засгийн газар бол хэлж ч өгөөгүй юм билээ. Улаан сайд бол би оруулсан гэж ойлгосон. Тэгээд дараагийн сайд нар дээр бол энэ бүр тэгээд оруулаа ч үгүй алга болсон юм билээ. Тэгээд энэ асуудлыг ер нь Байнгын хороо дахиад тэр тогтоолынхоо хэрэгжилтийг бас нэг эргэж хараад юм уу энэ асуудлыг нэг цэгцлэхгүй бол яг л ийм юм яваад байгаа юм. Энэ чинь гурав дөрөвхөн яамны хүрээнд байгаа сангуудын тухай л яриад байгаа юм шүү дээ. 

Тэгэхдээ тэр Хөдөлмөр нийгмийн хамгааллын яаман дээр яахдаа бусад сангуудыг нь ерөөсөө үзээгүй юм шиг байна тийм үү. Зөвхөн тэр мэргэжлийн сургалт үйлдвэрийн сангуудыг л үзээд явсан юмнуудаа гэж би ойлголоо. Ер нь энэ нийт сангуудын хүрээг хамруулж байгаад нэг шийдвэр гаргахгүй бол энэ ерөөсөө ялангуяа тэр нэг хууль бус зарцуулсан гэдэг асуудал бол тасралтгүй үргэлжлээд байгаа юм. Тэгэхээр адаглаад тогтоол гарлаа гэхэд өмнөх тогтоолынхоо хэрэгжилтийг нэхэх ёстой. 

Хоёрт бол энэ журмуудаа хуулийн дагуу болгох энэ асуудлаа шийдвэрлэ гэсэн энэ дээр байгаа зарим нэг ялангуяа төрийн аудитынхан хүчин мөхөсдөөд байгаа тийм зүйлүүдийг эд нар болохоор бас нэг тийм улс төрийн өнгө аяс орсон удирдлагын түвшний шийдвэрийг бол чадахгүй байгаа  шүү дээ. Жишээлбэл төсвийн хуулин дээр байж л байгаа шүү дээ. Энийг зөрчсөн бол халагдах үндэс болно энэ тэр гээд байж л байгаа юм байна. Гэхдээ тэр энэ тэрийг бол хэрэгжүүлж чаддаггүй юм шиг байгаа юм. Зүгээр ингээд зөвлөмж дүгнэлт өгсөн болоод ингээд явчихдаг. Тэгэхээр Байнгын хорооноос тогтоол гаргавал яасан юм бэ. Тэгээд харин араас нь сайн нэхэхгүй бол өмнөх тогтоол бол хэрэгжихгүй. Тэгэхээр өмнөх тогтоол хэрэгжээгүйтэй холбогдолтой бас Засгийн газар тодорхой бус асуудал тавих ёстой болов уу гэж би ингэж бодож байна. Тэгээд энэ сангуудаа эргээд нэг цэгцлээд түрүүний Улаан гишүүний хэлснээр алийг нь авч үлдэх вэ, алийг нь авч үлдэхгүй байх вэ гэдгээ нэг яахгүй бол зүгээр нэг төсвийн гадуур түрүүний Хүрэлбаатар гишүүний хэлээд байгаа үндсэндээ гадаад томилолт ч юм уу гадагшаа чиглэсэн ийм юмнуудаа энэ хавиасаа зарцуулдаг ч юм уу тийм өөр чиглэлийн юманд бол нэлээд зарцуулагддаг юм бий. 


Ялангуяа тэр тариалангийн сан гээд хөдөө аж ахуйн зарим сангуудыг аваад үзэх юм бол наадах чинь өчнөөн их асуудал байна. Энэ удаагийн шалгалт бол харин зүгээр толгой илээд л өнгөрсөн юм байна. Өмнөх шалгалтынх дээр бол маш сайн шалгасан шүү дээ. Ер нь нэлээд бас төрийн өндөр албан тушаалтнуудын захиалгаар хийсэн томоохон тэр сангийн хөрөнгийг ашигласан юмнуудыг хүртэл хөндсөн байсан юм. Харин энэ  дээр бол харьцангуй зүгээр тийм зөрчлийн хэмжээний юмнууд л орж ирсэн байна. Тэгэхээр энийг Байнгын хорооноос тогтоол юм уу шийдвэр гаргаад үүний мөрөөр хэрэгжүүлэх арга хэмжээний төлөвлөгөө гаргаад хяналт тавиад явбал яасан юм бэ гэж бодож байна. 

Ч.Хүрэлбаатар: -Үндэсний аудитын газраас Засгийн газрын тусгай сангийн үйл ажиллагааны үр дүнд хийсэн нийцлийн аудитын тайланг сонслоо. Их Хурлын гишүүд санал хэллээ. Би энэ Улаан гишүүн, Даваасүрэн гишүүн нарын гаргаж байгаа энэ саналыг дэмжиж байна. Төсвийн байнгын хорооны манай референтүүд үндэсний аудитын газрын аудиторууд нийцлийн аудитын газар хэлтсийнхэнтэй хамтраад Байнгын хорооны тогтоолыг санаачилж ирэх долоо хоногт хэлэлцүүлье. Болохгүй байгаа бол тэрийг нь тусгай сангийн тоог багасгая. Ажлын албагүй байх ёстой бол тэр ажлын алба байхгүй байхаар нь хийе. Хаана ч ажлын алба байхгүй байхыг заасаар байтал ажлын алба байгуулсан зөрчлүүд яваад байгаа юм байна шүү дээ. Тэгэхээр бүх зөрчлийг одоо хаах хариуцлага тооцох Засгийн газрын тусгай санд сахилга бат хэрэгтэй. Тэгэхээр энэ сахилга батыг сайжруулах хариуцлага тооцох энэ тогтоолын төслийг санаачилж ирэх долоо хоногийн Байнгын хорооны хуралдаанаар хэлэлцүүлье гэсэн саналтай байна. Тэгээд тогтоол санаачилъя. 

Улаан гишүүн тодруулъя. 

Ч.Улаан: -Манай Байнгын хороо энэ асуудалд анхаарах нь зүйтэй байгаа юм л даа. Би тэр Үндэсний аудитын газрын энэ аудитын үйл ажиллагааных нь үр дүнг бодитой ажил болгоход их онцгой анхаарч ажилламаар байгаа юм. Тийм учраас энд ингээд чиглэл өгөөд хийлгэдэг. Хийлгэснийхээ дагуу бүр одоо бодлого болгож шийдвэр гаргаж ингэж хөөцөлдмөөр байгаа юм. Одоогоос хоёр жилийн өмнө Сангийн яаман дээр бол энэ тусгай зориулалтын сангуудыг яаж цэгцлэх вэ гэдэг талаар бүр ажлын хэсэг ажиллаад тодорхой санал боловсруулаад гурван удаа Засгийн газрын хуралд ороод ингээд дэмжигдээгүй буцсан юм байгаа юм. Тэгээд тийм санал байгаа. Тэрийг бас та бүхэн үйл ажиллагааныхаа юунд анхаармаар байгаа юм. Нэг хэсэг нь бол зүгээр данс байгаа байхгүй юу сан биш. Нэг хэсэг нь бол бодитой сан. Төсвөөс эх үүсвэр авдаг, гаднаас эх үүсвэр татдаг. Тэрийгээ одоо журам дүрмийн дагуу зарцуулдаг өсөж нэмэгдэж байдаг ийм сан. Нэг нь бол зүгээр хуваарилсан хөрөнгийг дамжуулаад гаргадаг данс л байхгүй юу. 

Ийм ийм асуудлуудаар бол ингэж ажиллая. Тэр тогтоол гаргахдаа өмнө гаргасан Байнгын хорооны тогтоолынхоо хэрэгжилттэй уялдуулах нь зүйтэй байх гэж бодож байна. Нэг асуудал энэ юунд бас бодогдоод байгаа юм. Та бүхэн юу гэж бодож байна. Бид түрүүчийн хурлаар энэ 2017 онд үндэсний аудитын газраас аудит хийх сэдвийг баталж өгсөн. Түүнээс хойш өрнөсөн үйл явцаас ингээд ажиглаад байхад Эрдэнэт үйлдвэрийн 2016 оны үйл ажиллагаанд төрийн аудитаар дүгнэлт хийлгэмээр байгаа юм. Зүгээр нэг хувийн аудитын компаниар хийлгэх биш. Энэ чинь бүр төрийн бодлогын хүрээнд асуудал яригдаад байна шүү дээ. Тийм учраас 2016 оны Эрдэнэт үйлдвэрийн үйл ажиллагаанд төрөөс чиглэлийг нь өгч байгаад төрийн аудит хийлгэе гэсэн ийм асуудлыг авч үзвэл яасан юм бэ гэсэн санал байна л даа. Баярлалаа. 

Ч.Хүрэлбаатар: -Улаан гишүүний саналыг манай тэр Байнгын хорооны референтүүд Үндэсний аудитын ерөнхий газрынхантай хамтарч тэр тогтоолын төслийг бэлдэхдээ урд өмнө гарч байсан тэр тогтоол авч хэрэгжүүлсэн арга хэмжээ гарсан үр дүн эд нарыг бүгдийг нь тооцож байгаад, үзэж байгаад, дүгнэж байгаад одоо яг юу нь болохгүй байна вэ, юуг бид нар засах ёстой вэ гэж үзсэн асуудлуудыг тогтоолдоо оруулаад ирээч. Ер нь энэ Засгийн газрын тусгай  санд сахилга бат бол хэрэгтэй гэж ойлгож байгаа. 

Тийм учраас энэ чиглэлээр тогтоол нэлээд гарах байх гэж бодож байна. Ирэх долоо хоногт та бүгдэд тараая. 

Эрдэнэт үйлдвэр дээр аудит оруулъя гэдгийг бид нар бас ярилцаж байгаад эргэж Байнгын хорооны гишүүддээ танилцуулъя. Ингээд хуралдаан дууслаа. Ерөнхий аудитор болон Монгол Улсын аудиторын ерөнхий газрын хамт олонд талархлаа илэрхийлье. Баярлалаа. Өнөөдрийн хуралдаан дууслаа. 

